
Ün pêr impissamaints davart mia motivaziun sco magister 

Motivaziun pel manster d’instrucziun 

Eu sun creschü sü cun genituors chi sun stats tuots duos magisters, n’ha fat però davo ün stüdi 
fundamental da musica sco prüm ün giarsunadi commercial. Plü tard n’haja lavurà sco manader 
da progets in üna firma d’informatica e gestiun da progets ingio ch’eu n’ha fat prümas 
experienzas cun instruir a creschüts. Sper l’instrucziun da nossas aignas applicaziuns n’haja eir 
surtut cuors d’informatica e gestiun da progets a l’Ausbildungszentrum Schweizerischer 
Baumeisterverband AZSBV a Sursee. 

Quist’incumbenza m’ha fat grond plaschair ed uschè es eir creschü il giavüsch dad instruir 
daplü. A partir da schner 2010 n’haja cumanzà ad instruir inglais, tudais-ch ed informatica a 
creschüts illa scoula commerciala Minerva ad Aarau. Davo ün on m’ha dumandà il mainascoula 
sch’eu vess gust dad instruir eir a las giarsunas ed als giarsuns. Quai n’haja provà e n’ha svelt 
badà cha quista lavur am fa eir sul grond plaschair. Accumpagnar a persunas giuvnas cun lur 
prüms pass illa vita professiunala e dar inavant eir l’üna o tschell’experienza our da meis agen 
giarsunadi m’ha dat gronda satisfacziun. Da quel temp n’haja eir la prüma jada surtut 
l’incumbenza da magister da classa. 

Per am perfecziunar n’haja fat dürant duos ons il diplom federal sco instructer per creschüts pro 
la Lernwerkstatt Olten. In quist connex n’haja acquistà ün’incletta fundamentala da didactica e 
metodica. 

Cun l’ir dal temp es creschü l’interess pella lavur cun glieud giuvna uschè sco eir il giavüsch dad 
instruir a scolaras e scolars dal livel s-chalin ot. Dal 2013 n’haja cumanzà meis stüdi da 
traverser a la Scoul’ota da pedagogia PH FHNW a Basilea e Brugg. Al listess temp n’haja surgni 
mia prüma plazza sco magister da s-chalin ot a Bettlach SO ingio ch’eu n’ha pudü far ulteriuras 
experienzas sco co-magister da classa cun sustegn d’üna collega cun trais decennis experienza. 

Uschè n’haja fat ün svilup dad instructer per creschüts e plü tard per giarsunas e giarsuns fin 
pro’l s-chalin ot. Eu n’ha però cuntinuà fin hoz dad instruir eir a creschüts, quai sco prüm i’ls 
cuors da matura professiunala e’ls cuors da passarelle pro Minerva e daspö 2025 eir sco 
manader da cuors da rumantsch pro la Lia Rumantscha. 

 

Motivaziun per l’instrucziun sül livel s-chalin ot 

Adonta ch’eu instruisch adün’amo fich jent a creschüts n’haja chattà meis livel predilet cun dar 
scoula sül s-chalin ot. I’m fascinescha adüna darcheu che svilup remarchabel cha persunas 
giuvnas fan dürant quists trais ons da scoula secundara. I vegnan sco uffants e bandunan la 
scoula secundara sco giuvenilas e giuvenils prontas e pronts pella vita professiunala. Tanteraint 
vana tras fasas plain motivaziun, fasas plain dischillusiun, temps bels ingio cha bler grataja, 
temps greivs cun dubis e pissers, ma a la fin as svilupna pel solit fich bain. Cha eu sco magister 
ed in meis cas fich jent eir sco magister da classa das-ch esser uschè dastrusch ad el:las cun 
spordscher eir suvent ün pa sustegn ed ün’uraglia averta, quai es ün grond regal per mai chi’m 
motivescha intant daspö 15 ons. 

Quai chi’d es eir üna part importanta da mia lavur es il rapport culs genituors. Scha genituors e 
magistraglia lavuran bain insembel cun üna tenuta vicendaivelmaing averta, dà quai gronda 



Quist text es gnü scrit cun sustegn subsidiar dal dicziunari sün udg.ch, però sainza l’adöver dad ALAS. 

fiduzcha eir a las giuvenilas ed als giuvenils. Ch’eu n’ha svess duos figls e ch’eu cugnuosch blers 
dals pissers dals genituors am güda d’avair l’incletta necessaria per quista lavur importanta. 

Sper la lavur sociala am plaschan eir meis roms ch’eu instruisch. Dar inavant mia paschiun e 
mia experienza a glieud giuvna am sta a cour. E scha l’ün o tschella chatta eir el:la plaschair vi 
da quels roms es quai üna buna recugnuschentscha da mia lavur. 

Finalmaing es eir la lavur da cumünanza culla magistraglia alch fich important per mai. Eu 
m’ingasch jent per progets ulteriurs uschè sco eir pel svilup general da la scoula. 

Amo ün pled sur da mia patenta: Cun meis stüdi da traverser a la PH FHNW n’haja accumpli la 
patenta d’instrucziun pella Svizra Nordvest (Basilea Cità, Basilea Champogna, Argovia e 
Soloturn) chi vain eir recugnuschü dals chantuns Berna, Turich e Vallais. Tenor infuormaziun da 
la PHGR saja pussibel dad instruir cun quista patenta eir i’l Grischun permiss cha la scoula am 
detta üna plazza e dumonda pel permiss a l’Uffizi per la scoula populara ed il sport. Plünavant 
füssa eir pront da far ulteriurs cuors da perfecziunamaint i’l Grischun. 

 

Motivaziun per ans stabilir in Engiadina 

Eu n’ha fat mia prüma cugnuschentscha cun l’Engiadina Bassa tras mia duonna. Meis sör 
barmör d’eira ün da Tarasp e nus eschan suvent its a far visita pro la nona da mia duonna. 
Adonta ch’eu n’ha pertschevü l’Engiadina eir sco regiun turistica nu m’haja mai senti sco turist. 
Quai voul dir ch’eu nu sun mai gnü nan be per am divertir e far festa, dimpersè per far visita pro 
la famiglia da mia duonna e per tadlar a lur istorgias d’üna vita in ün lö tuot oter co’l cumün da 
Muhen ingio ch’eu sun creschü sü in Argovia. 

Plü tard cun imprender rumantsch e tras mia partecipaziun als cuors intensivs a Scuol n’haja eir 
fat cugnuschentscha da glieud indigena. Sco manader da cuors da rumantsch pro la Lia n’haja 
intant amo daplü contact culla glieud in Engiadina e n’ha chattà eir bunas amias e buns amis. 

Sco famiglia eschna fittadins d’üna chasa a Laufen BL chi tocca a la ditta Ricola. Quista chasa 
d’eira perfetta per nus sco famiglia cun duos uffants pitschens. Uossa cha noss mats sun 
creschüts e chi van vieplü per lur aignas vias, lessna dar inavant quella chasa ad ün’otra famiglia 
cun uffants chi tilla po dovrar. Uschè es eir nat la discussiun dal lö ingio cha mia duonna ed eu 
ans lain stabilir. Plan planet es madürada l’idea da far müdada per l’Engiadina e da gnir a star in 
nossa regiun prediletta per dal bun. 

Eu n’ha ün ferm desideri da na plü gnir nan be per far vacanzas o dar cuors da rumantsch, ma da 
m’ingaschar eir pel cumün e pella cumünanza. Uschè lessa eir gnir commember d’üna società 
da musica per sustegner e promover la vita culturala in cumün. 

Cun lavurar sco magister da s-chalin ot in Engiadina vessa eir l’occasiun da m’ingaschar pella 
giuventüna locala, quai chi’m fess sul grond plaschair. 

Tuot quistas ponderaziuns sun gnüdas fattas cun premura e sch’eu vegn a star e lavurar in 
Engiadina schi nu mütschessa darcheu davo ün pêr ons, dimpersè lessa passantar e sviluppar 
inavant la seguonda mità da mia vita professiunala. 

 


